
 

Müəyyən sahibkarlıq fəaliyyəti növləri ilə məşğul olmaq 

üçün tələb edilən xüsusi razılıq (lisenziya) və icazə sistemi ilə 

bağlı bəzi məsələlər haqqında 

Azərbaycan Respublikası Prezidentinin Fərmanı 

Azərbaycan Respublikasında sahibkarlıq fəaliyyətinin davamlı inkişafı dövlətin iqtisadi 

siyasətinin mühüm tərkib hissəsidir. Bu sahədə qanunvericiliyin, inzibati prosedurların və 

dövlət-sahibkar münasibətlərinin təkmilləşdirilməsi istiqamətində son illər dövlət 

tərəfindən kompleks tədbirlər həyata keçirilmişdir. 

Eyni zamanda araşdırmalar göstərir ki, ölkədə sahibkarlıq fəaliyyəti ilə məşğul olmaq 

üçün müxtəlif dövlət orqanlarından çoxlu sayda icazə almaq tələb edilir. Bu isə, öz 

növbəsində, sahibkarlığın inkişafına, məşğulluğun artmasına və iqtisadiyyata investisiya 

qoyuluşu prosesinə mənfi təsir göstərir. Mövcud vəziyyətin yaxşılaşdırılması sahibkarlıq 

fəaliyyəti ilə məşğul olmaq üçün tələb edilən xüsusi razılıq (lisenziya) və icazə sisteminin 

təkmilləşdirilməsini zəruri edir. 

Azərbaycan Respublikası Konstitusiyasının 109-cu maddəsinin 32-ci bəndini rəhbər 

tutaraq, ölkədə sahibkarlığın inkişafına daha əlverişli biznes mühiti formalaşdırmaq üçün 

vahid xüsusi razılıq (lisenziya) və icazə sisteminin yaradılması məqsədi ilə qərara alıram: 

1. Azərbaycan Respublikasının Nazirlər Kabineti «Lisenziyalar və icazələr haqqında» 

Azərbaycan Respublikasının qanun layihəsini üç ay müddətində hazırlayıb Azərbaycan 

Respublikasının Prezidentinə təqdim etsin. 

2. Bu Fərmanın 1-ci hissəsinə əsasən hazırlanacaq qanun layihəsində lisenziya və icazə 

tələb olunan fəaliyyət növlərini aşağıdakı meyarları nəzərə almaqla müəyyən etsin: 

2.1. fəaliyyət növü dövlət təhlükəsizliyinə təsir edir; 

2.2. fəaliyyət növü məhdud təbii ehtiyatlardan istifadəni nəzərdə tutur; 

2.3. fəaliyyət növü ətraf mühitin ekoloji vəziyyətinə mənfi təsir göstərə bilər; 

2.4. fəaliyyət növü həmin fəaliyyətin həyata keçirilməsində iştirak etməyən qeyri-

məhdud sayda şəxslər üçün təhlükə doğurur; 

2.5. fəaliyyət növü qeyri-məhdud sayda şəxsləri, o cümlədən onların əmlakını 

cəlb edir; 

2.6. fəaliyyət növü həddən artıq gəlir əldə edilməsinə imkan yaradır və əlavə 

nəzarət tələb edir. 

3. Azərbaycan Respublikasının İqtisadiyyat və Sənaye Nazirliyi: 

3.1. üç ay müddətində Azərbaycan Respublikasının mərkəzi və yerli icra 

hakimiyyəti orqanlarının verdikləri icazələr barədə məlumatı (icazə növünün adı, 

hüquqi əsası, tələb edilən sənədlərin siyahısı, icazəni verən orqanın adı, hüquqi 

ünvanı və s.) əks etdirən İnternet portalı yaratsın; 

3.2. həmin portalda sahibkarlıq fəaliyyəti ilə məşğul olmaq üçün tələb edilən 

icazə növləri üzrə (hüquqi əsası, icazənin alınması üçün tələb edilən sənədlərin 

siyahısı, icazəni verən orqanın adı, hüquqi ünvanı və s.) istifadəsi sadə olan 

axtarış sistemini yaratsın; 

3.3. portalda «sahibkarlıq sahəsinə aid qanunvericilik aktlarının layihələri» xidmət 

bölməsinin yaradılmasını, mərkəzi və yerli icra hakimiyyəti orqanlarının 

hazırladığı sahibkarlıq sahəsinə aid olan qanunvericilik aktlarının layihələrinin 

həmin portalda yerləşdirilməsini və göstərilən layihələrin mətninin portalda bir ay 

müddətində saxlanılmasını təmin etsin; 

3.4. yaradılmış portal barədə məlumatın kütləvi informasiya vasitələri ilə 

yayılmasını təmin etsin. 

4. Azərbaycan Respublikasının mərkəzi və yerli icra hakimiyyəti orqanları: 

4.1. sahibkarlıq fəaliyyəti ilə məşğul olmaq üçün verdikləri icazələr barədə 

məlumatı (icazə növünün adı, hüquqi əsası, tələb edilən sənədlərin siyahısı, 

icazəni verən orqanın adı, hüquqi ünvanı və s.) bir ay müddətində Azərbaycan 

Respublikasının İqtisadiyyat və Sənaye Nazirliyinə təqdim etsinlər; 

4.2. sahibkarlıq sahəsinə aid qanunvericilik aktlarının layihələrini portalda 

yerləşdirmək üçün onları Azərbaycan Respublikasının İqtisadiyyat və Sənaye 

Nazirliyinə elektron daşıyıcılarda təqdim etsinlər; 

4.3. layihəni hazırlayan orqan portalda yerləşdirilmiş layihələrə dair verilən 

təkliflərə bir ay müddətində baxılmasını və təklifin qəbul edilməyəcəyi təqdirdə 

təklif verənə əsaslandırılmış cavab göndərilməsini təmin etsin. 



5. Azərbaycan Respublikasının Nazirlər Kabineti bu Fərmandan irəli gələn məsələləri 

həll etsin. 

Azərbaycan Respublikasının Prezidenti 

14 may 2014-cü il tarixli, 164 nömrəli Fərmana əsasən dəyişikliklərlə. 

